Rheolau Llys y Dalaith


RHEOLAU LLYSOEDD YR EGLWYS YNG NGHYMRU

RHEOLAU LLYS Y DALAITH

I. RHEOLAU CYFFREDINOL

GWEITHREDIADAU CYFAMSER A RHEOLAU ERAILL

1.

Nid rhaid i’r Cofrestrydd dderbyn na chyflwyno’r un ddogfen nad yw’n unol â’r Rheolau hyn, na gwrando ar un Cais os nad yw’r taliad priodol wedi’i wneud eisoes.

2.

Yn ddarostyngedig i’r rheol nesaf yma, ac i unrhyw Orchymyn gan y Llys, bydd gan y Cofrestrydd awdurdod i benderfynu unrhyw fater dros dro, neu unrhyw gwestiwn nad yw’n golygu dyfarniad ar rinweddau’r achos, cyn gwrando’r achos neu wedi’r gwrandawiad.

3.

Os cyfyd unrhyw gwestiwn neu fater na ddarparwyd yn arbennig ar ei gyfer yn y Rheolau hyn, gall unrhyw blaid wneud cais at y Cofrestrydd am gyflwyno’r cwestiwn neu’r mater hwnnw i’r Llywydd, a rhaid iddi roi hysbysrwydd am y cais hwnnw rhag blaen i bob plaid arall.  Rhaid anfon Honiadau’r naill blaid a’r llall (os bydd rhai) i’r Cofrestrydd cyn pen pedwar diwrnod ar ddeg ar ôl rhoi neu dderbyn y cyfryw hysbysrwydd.

4.

Rhaid i’r Cofrestrydd cyn pen saith niwrnod ar ôl derbyn y Cais a’r Honiadau (os bydd rhai) eu hanfon i’r Llywydd, a rhaid i hwnnw wneud ac anfon i’r Cofrestrydd Orchymyn ynglŷn â’r drefn a ddilynir.

5.

Ni bydd gan yr un blaid hawl i ymddangos gerbron y Llywydd ar Gais o’r fath heb ganiatâd y Llywydd.

6.

Wedi iddo ystyried y Cais a’r Honiadau (os bydd rhai) a dod i benderfyniad arnynt, bydd y Llywydd yn cyhoeddi hyn i’r Cofrestrydd, a rhaid i’r Cofrestrydd, cyn pen saith niwrnod, hysbysu’r penderfyniad hwnnw i bob un o’r pleidiau.

7.

(1)
Rhaid i blaid sy’n gwneud Cais at y Cofrestrydd gyflwyno’r taliad a farna’r Cofrestrydd yn addas.

(2)
Ni fydd traean o’r taliad hwnnw i’w ad-dalu, a chedwir y ddwy ran arall gan y Cofrestrydd i ddisgwyl unrhyw Orchymyn.

(3)
Oni chyflwynir a hyd oni chyflwynir y taliad hwnnw i’r Cofrestrydd, ni cheir cymryd yr un cam ymhellach ynglŷn â’r Cais.

(4)
Bydd gan y Cofrestrydd awdurdod i wneud unrhyw Orchymyn ynglŷn â thalu costau Cais, gan gynnwys ad-dalu’r cyfan neu unrhyw ran o draean y cyfryw daliad a enwyd uchod a hynny i’r blaid a’i cyflwynodd.

8.

Bydd gan y Cofrestrydd awdurdod i estyn yr amser a enwir gan y Rheolau hyn, neu a bennir gan unrhyw Orchymyn i wneud unrhyw weithred neu gyflawni unrhyw weithrediad, a hynny ar y telerau y bo’r amgylchiadau’n eu gofyn, a gellir gorchymyn estyn amser felly er bod y cais am estyn heb ei wneud nes bod yr amser a benodwyd neu a ganiatawyd wedi dod i ben.

9.

Gall y Cofrestrydd ar gais unrhyw blaid, ac ar ôl rhoi cyfle i bob plaid arall gael gwrandawiad, ddileu neu ddiwygio’r cwbl neu unrhyw ran o Blediad am ei fod yn gywilyddus neu’n flinderus, neu’n tueddu i ragfarnu neu beri rhwystr neu arafu prawf teg ar yr achos.

10.

(1)
Rhaid i’r Cofrestrydd wneud mynegeion i’r holl ddogfennau a gyflwynir neu a anfonir i’r Gofrestrfa, a darparu’r holl lyfrau, papurau ac angenrheidiau eraill ar draul Corff y Cynrychiolwyr.

(2)
Rhaid i’r Cofrestrydd wneud cofnod o’r holl Achosion a gychwynnir, Plediadau wedi’u ffeilio, a Dyfarniadau neu Orchmynion o eiddo’r Llys neu’r Cofrestrydd mewn llyfr a elwir y Llyfr Cofnodion.

(3)
Gan y Cofrestrydd y bydd cadwraeth yr holl ddogfennau sydd yn y Gofrestrfa.

11.

Os bydd plaid yn esgeuluso neu’n gwrthod ufuddhau i Orchymyn o eiddo’r Cofrestrydd, rhaid i’r Cofrestrydd roi hysbysrwydd rhag blaen i’r holl bleidiau eraill am yr esgeulustod neu wrthod, ac ar gais bydd gan y Cofrestrydd awdurdod i ddiddymu’r gweithrediadau neu i wneud unrhyw Orchymyn arall a fo’n ymddangos i’r Cofrestrydd yn gyfiawn.

12.

(1)
Bydd gan unrhyw blaid hawl i apelio at y Llywydd yn erbyn unrhyw benderfyniad o eiddo’r Cofrestrydd (ac eithrio prisio costau) cyn pen pedwar diwrnod ar ddeg, a bydd dyfarniad y Llywydd ar yr apêl yn derfynol.

(2)
Nid ystyrir y cyfryw apêl at y Llywydd oni fydd y blaid sy’n apelio yn anfon i’r Cofrestrydd cyn pen pedwar diwrnod ar ddeg wedi’r penderfyniad, ddogfen yn gosod allan seiliau’r apêl, ynghyd â’r taliad a bennir yn addas gan y Cofrestrydd.

(3)
Wedi derbyn y taliad hwnnw rhaid i’r Cofrestrydd anfon Hysbysiad am yr Apêl i bob plaid arall ynghyd â chopi o Seiliau’r Apêl.

13.

(1)
Gall unrhyw blaid arall, cyn pen saith niwrnod ar ôl derbyn yr Hysbysiad anfon i’r Cofrestrydd ei Honiadau paham y dylid gwrthod yr apêl, a rhaid iddi wneud hynny os bydd yn cefnogi Gorchymyn y Cofrestrydd ar seiliau sy’n wahanol i’w seiliau ef.

(2)
Rhaid i’r Cofrestrydd cyn pen saith niwrnod ar ôl derbyn yr Hysbysiad a Seiliau’r Apêl a’r Honiadau (os bydd rhai) eu hanfon i’r Llywydd.

14.

Ni fydd gan yr un blaid hawl i ymddangos gerbron y Llywydd ar apêl oddi wrth y Cofrestrydd heb ganiatâd y Llywydd.

15.

Wedi iddo ystyried yr Hysbysiad a Seiliau’r Apêl, a’r Honiadau (os bydd rhai) a gwneud ei ddyfarniad arnynt, bydd y Llywydd yn ei gyhoeddi i’r Cofrestrydd, a bydd yntau neu hithau’n hysbysu’r cyfryw ddyfarniad i bob un o’r pleidiau cyn pen saith niwrnod.

16.

Wedi iddi dderbyn Rhybudd am Brawf gan y Cofrestrydd, rhaid i unrhyw blaid mewn achos gyflwyno i’r Cofrestrydd restr o enwau a chyfeiriadau’r tystion y mae’r blaid honno’n dymuno eu galw yn y gwrandawiad, ac yna rhaid i’r Cofrestrydd anfon Gwŷs i’r gwahanol rai a enwir yn y cyfryw restr i fod yn bresennol ar yr adeg ac yn y lle a bennwyd ar gyfer y gwrandawiad, ac i ddwyn gyda hwy y llyfrau a’r dogfennau yn eu meddiant neu dan eu hawdurdod sy’n berthynol i’r achos.  Bydd Gwŷs o’r fath yn dilyn, hyd y gellir, Ffurflen 3 yn yr Atodlen i hynyma.  

17.

(1)
Dan y Rheolau hyn, lle mae apêl neu gyflwyniad o unrhyw fater arall i’r Llywydd, gall y Llywydd benodi un o Farnwyr eraill y Llys i weithredu, a chyfrifir dyfarniad y Barnwr hwnnw yn ddyfarniad y Llywydd.

(2)
Pan fydd swydd y Llywydd yn wag, neu pa bryd bynnag na fydd y Llywydd ar gael, gweithredir gan Farnwr a benodwyd gan yr Archesgob, a chyfrifir dyfarniad y Barnwr hwnnw yn ddyfarniad y Llywydd.

DOGFENNAU A CHYFLWYNO

18.

Rhaid ysgrifennu, neu deipio neu argraffu pob dogfen a enwir neu a ddisgrifir neu a grybwyllir yn y Rheolau hyn ar bapur ffwlsgap neu A4 ar un ochr i’r ddalen yn unig.

19.

O fewn terfynau pennod I y Cyfansoddiad:

(a)
lle gorchmynnir cyflwyno unrhyw ddogfen, Hysbysiad neu gyfathrebiad i’r Cofrestrydd rhaid ei anfon i’r Gofrestrfa drwy’r post trosglud cofnodedig; a

(b)
cyflwynir unrhyw ddogfen, Hysbysiad neu gyfathrebiad i unrhyw berson drwy ei anfon drwy’r post trosglud cofnodedig i breswylfa arferol y person cyflwynedig, neu i’w breswylfa hysbys ddiweddaraf.

20.

Gall y Cofrestrydd ar unrhyw adeg wneud Gorchymyn yn gosod rhyw ddull arall o gyflwyno yn lle’r un a bennir gan y Rheolau hyn neu ym mhennod I y Cyfansoddiad, ac os gwna hynny, rhaid cyflwyno copi o’r cyfryw Orchymyn wedi’i arwyddo gan y Cofrestrydd, gyda’r ddogfen, yr Hysbysiad neu’r gyfathreb.

21.

Bydd gan y Cofrestrydd awdurdod ar gais plaid a heb fod yn llai nag un diwrnod ar hugain cyn y gwrandawiad i orchymyn i unrhyw blaid mewn gweithrediadau wneud rhestr o ddogfennau sy’n berthnasol i’r gweithrediad, ac i ddangos y cyfryw ddogfennau i’w harchwilio a’u copïo ar adeg ac mewn lle a bennir gan y Cofrestrydd.

TYSTIOLAETH

22.

(1)
Gall y Llys seilio ei ddyfarniad ar dystiolaeth mewn ysgrifen neu ar lafar.

(2)
Mewn unrhyw achos lle y mae cyfiawnder, ym marn y Llys, yn gofyn hynny, gall y Llys dderbyn yn dystiolaeth unrhyw ddatganiad neu ddogfen a farno’n berthnasol.

23.

Derbynnir copïau o ddogfennau wedi eu hardystio’n wir gopïau a’u harwyddo gan y Cofrestrydd yn dystiolaeth.

24.

(1)
Ar gais unrhyw blaid, gall y Llywydd ganiatáu derbyn tystiolaeth unrhyw dyst drwy ddeponiad gerbron Arholwr, os bodlonir y Llywydd fod yna reswm digonol am i’r tyst beidio â bod yn bresennol yn y gwrandawiad, a gellir rhoi deponiadau a geir felly yn dystiolaeth yn y prawf.  Rhaid i unrhyw gyfryw gais ganlyn hyd y gellir Ffurflen 4 yn yr Atodlen i hynyma.

(2)
Rhaid rhoi o leiaf dri diwrnod o rybudd i bob un o’r pleidiau am yr amser a’r lle i gymryd y cyfryw ddeponiad, a rhaid i’r cyfryw Hysbysiad ganlyn hyd y gellir Ffurflen 5 yn yr Atodlen i hynyma.

COSTAU

25.

(1)
O fewn terfynau darpariaethau’r Cyfansoddiad, o dan awdurdod ac yn ôl doethineb y Llys, y bydd dyfarnu costau a threuliau.

(2)
O fewn terfynau unrhyw Orchymyn gan y Llys bydd gan y Cofrestrydd awdurdod i drafod unrhyw swm a gyflwynwyd yn sicrwydd am gostau, gan ddyfarnu’r cwbl neu unrhyw ran ohono i unrhyw blaid ac i roi cyfarwyddiadau ynglŷn â gwerthiant neu weithrediad unrhyw Fond.

26.

(1)
Ni cheir gwrando achos hyd oni fyddo unrhyw blaid y mae gofyn arni roi sicrwydd am gostau neu wneud ymrwymiad mewn bond wedi cwblhau’r cyfryw ofynion.

(2)
Os bydd unrhyw blaid heb ufuddhau i’r cyfryw ofynion cyn pen mis o gael rhybudd amdanynt gan y Cofrestrydd, diddymir y cais, a rhaid i’r Cofrestrydd roi hysbysrwydd am hynny i’r pleidiau.

27.

Gall y Llys yn ei ddoethineb ac ar ôl clywed sylwadau gan Gorff y Cynrychiolwyr orchymyn i’r Corff hwnnw dalu’r cwbl neu ran o gostau a threuliau unrhyw weithrediad gerbron y Llys, neu unrhyw weithrediadau eraill a gododd oddi wrtho neu sy’n dilyn yn ei sgîl, ond yn ddarostyngedig i’r cyfyngiadau a’r amodau hyn:

(a)
ni chaniateir i Gorff y Cynrychiolwyr dalu unrhyw gostau na threuliau i’r un blaid aflwyddiannus, nac ar ei chyfer, heblaw’r Archesgob neu Esgob Cadeiriol;

(b)
ni chaniateir i Gorff y Cynrychiolwyr dalu unrhyw gostau na threuliau y gellir eu talu o swm a gyflwynwyd yn sicrwydd am gostau;

(c)
mewn achos nad yw ym marn y Llys naill ai’n ymhlygu neu’n cyffwrdd â budd cyffredinol yr Eglwys yng Nghymru neu â’i disgyblaeth, ni chaniateir i Gorff y Cynrychiolwyr dalu costau na threuliau i unrhyw blaid neu ar ei chyfer, heblaw’r Archesgob neu Esgob Cadeiriol.

28.

(1)
Bydd gan y Llys awdurdod i beri i’r Cofrestrydd brisio unrhyw fil costau.

(2)
Os bydd y swm a gyflwynwyd gan unrhyw blaid yn sicrwydd am gostau’n fwy na maint y costau a fo’n ddyledus, rhaid i’r Cofrestrydd dalu’r gweddill yn ôl i’r cyfryw blaid cyn pen saith niwrnod ar ôl y cyfryw brisiad.

POBL DLAWD

29.

(1)
Gellir derbyn unrhyw un fel Person Tlawd yn blaid i unrhyw weithrediadau os bodlonir y Llywydd:

(a)
fod gan y cyfryw berson resymau digonol i fod yn blaid i’r cyfryw weithrediadau; a

(b)
fod amgylchiadau ariannol yn rhwystro’r person hwnnw rhag bod yn blaid i’r cyfryw weithrediadau ond fel Person Tlawd.

(2)
Rhaid i berson sy’n dymuno cael ei dderbyn neu ei derbyn felly anfon Deiseb at y Cofrestrydd yn gosod allan natur a ffeithiau’r achos, a’r sail sydd gan y cyfryw berson i honni mai Person Tlawd ydyw.  Yna rhaid i’r Cofrestrydd anfon copi o’r cyfryw Ddeiseb i’r Llywydd.

30.

Rhaid i’r Llywydd, wedi ystyried y Ddeiseb, wneud y Gorchymyn a farno’n gyfiawn, ac anfon y cyfryw Orchymyn i’r Cofrestrydd, ac yna rhaid i’r Cofrestrydd anfon copi o’r Gorchymyn i’r sawl a wnaeth y cais.

31.

Bydd gan y Llywydd awdurdod i wneud Gorchymyn yn esgusodi Person Tlawd rhag talu costau neu dreuliau’r Llys, a chyflwyno’r cwbl neu ran o’r sicrwydd am gostau.

HAWL PLEIDIAU I GAEL EU GWRANDO

32.

Bydd gan unrhyw blaid yr hawl i alw tystion gerbron y Llys a cherbron y Cofrestrydd, ac i ymddangos yn bersonol, neu i’w chynrychioli gan glerig, cyfreithiwr neu gwnsler.

GWRANDAWIAD

33.

(1)
Wedi penderfynu fod y plediadau’n gyflawn, rhaid i’r Cofrestrydd hysbysu’r Llywydd felly, ac yna rhaid i’r Llywydd bennu lle ac amser heb fod yn llai na mis, na mwy na deufis wedyn ar gyfer y gwrandawiad, a rhaid i’r Llywydd hysbysu’r Cofrestrydd am hynny.

(2)
Wedi derbyn y cyfryw hysbysrwydd, rhaid i’r Cofrestrydd, drwy anfon Rhybudd am Brawf, roi gwybod i’r pleidiau yr amser a’r lle a bennwyd ar gyfer y gwrandawiad.

34.

(1)
Gall y Llys oedi o bryd i’w gilydd fel y barno’n addas, ac os bydd plaid, cyn y dyddiad a bennwyd ar gyfer y gwrandawiad, yn gwneud cais at y Cofrestrydd am ohirio’r gwrandawiad, neu os bydd y Llywydd o’r farn bod angen naill ai gohirio neu oedi, bydd gan y Llywydd awdurdod i orchymyn felly.

(2)
Rhaid i weithrediadau ar Gais am Oedi fod yn unol â gweithrediadau apêl oddi wrth y Cofrestrydd.

35.

Bydd gwrandawiadau mewn Llys agored oni fydd y Llywydd yn rhoi cyfarwyddyd i’r gwrthwyneb.

DYFARNIAD

36.

(1)
Rhaid rhoddi Dyfarniad y Llys mewn ysgrifen, wedi’i arwyddo gan y Llywydd a’i gofnodi gan y Cofrestrydd mewn llyfr a elwir Llyfr Dyfarniadau’r Eglwys yng Nghymru.

(2)
Rhaid i’r Cofrestrydd hysbysu’r pleidiau am Ddyfarniad y Llys gynted ag y gellir wedyn, a rhaid i’r Cofrestrydd hefyd anfon iddynt gopi o unrhyw Ddyfarniad ysgrifenedig.

(3)
Bydd gan unrhyw aelod o’r Eglwys yng Nghymru hawl i gael copi o unrhyw Ddyfarniad ond i’r cyfryw aelod dalu’r taliadau hynny a farno’r Cofrestrydd yn briodol, eithr bydd gan yr Archesgob, unrhyw Esgob Cadeiriol ac unrhyw Farnwr yn Llys y Dalaith hawl i gopi yn ddi-dâl.

APÊL AT Y GORUCHEL LYS

37.

Os caniateir apêl at y Goruchel Lys, bydd Cofrestrydd Llys y Dalaith yn rhoi’r holl gyfarwyddiadau a fydd yn angenrheidiol i’r drefn a ddilynir.

ATODLEN FFURFLENNI

FFURFLEN 1

CAIS

YR EGLWYS YNG NGHYMRU

YN LLYS Y DALAITH

(TEITL YR ACHOS)
Bydded hysbys fod                                                yn ceisio

(Traether y cais)

Dyddiedig y                                dydd o                                    20    .

(Arwyddwyd)

FFURFLEN 2

HYSBYSIAD GAN Y COFRESTRYDD

YR EGLWYS YNG NGHYMRU

YN LLYS Y DALAITH

(TEITL YR ACHOS)

Bydded hysbys i chwi fod

Dyddiedig y                               dydd o                               20    .

(Arwyddwyd)

Cofrestrydd

FFURFLEN 3

GWŶS I DYST

YR EGLWYS YNG NGHYMRU

YN LLYS Y DALAITH

(TEITL YR ACHOS)

At

Yr wyf drwy hyn yn eich hysbysu y cynhelir gwrandawiad yr achos hwn yn y Llys yn unol â Chyfansoddiad yr Eglwys yng Nghymru yn                                 ar y                dydd o fis             am o’r gloch yn y          a chan i’r Deisebydd (neu’r Atebydd) fynegi i mi fod gofyn am i chwi fod yno’n dyst, yr wyf drwy hyn yn ceisio eich presenoldeb yn y lle hwnnw ar yr awr honno, ac i chwi ddwyn gyda chwi y dogfennau hyn:

Dyddiedig y                              dydd o                                  20    .

(Arwyddwyd)

Cofrestrydd

FFURFLEN 4

CAIS AM DYSTIOLAETH DRWY DDEPONIAD

YR EGLWYS YNG NGHYMRU

YN LLYS Y DALAITH

(TEITL YR ACHOS)

Yr wyf i

yn gwneud cais am dderbyn tystiolaeth

drwy ddeponiad gerbron Arholwr am y rhesymau hyn:

(Traether yma’r rhesymau y seilir arnynt y cais yn erbyn gofyn i’r sawl a enwir uchod ddod i’r gwrandawiad yn dyst.)

Dyddiedig y                                   dydd o                                   20    .

(Arwydwyd)

FFURFLEN 5

HYSBYSIAD DERBYN TYSTIOLAETH

YR EGLWYS YNG NGHYMRU

YN LLYS Y DALAITH

(TEITL YR ACHOS)

At

Bydded hysbys y bydd yr Arholwr a benodwyd i’r pwrpas yn cymryd tystiolaeth y tyst canlynol

drwy ddeponiad ar y                      dydd o                       20     am                          yn 

y                    yn

Dyddiedig y                                   dydd o                                   19    .

(Arwyddwyd)

Cofrestrydd

RHEOLAU LLYS Y DALAITH

II. ACHOSION A GWEITHREDIADAU

CYCHWYN GWEITHREDIADAU

1.

Cychwynnir pob gweithrediad drwy i’r Deisebydd gyflwyno i’r Cofrestrydd Ddatganiad o’i Hawl.

2.

Rhaid i’r Deisebydd, onid yr Archesgob neu Esgob Cadeiriol yw ef, anfon i’r Cofrestrydd gyda’r Datganiad Hawl y cyfryw daliad a bennir gan y Cofrestrydd yn addas dan yr amgylchiadau.

3.

Rhaid i’r Datganiad Hawl osod allan mewn paragraffau wedi’u rhifo’n olynol:

(a)
ffeithiau achos y Deisebydd;

(b)
honiadau’r Deisebydd, gan gyfeirio’n benodol at unrhyw ddarpariaeth yng Nghyfansoddiad yr Eglwys yng Nghymru ac unrhyw Statud neu Orchymyn Statudol y mae’r Deisebydd yn pwyso arnynt.

4.

Rhaid i’r Datganiad Hawl ddilyn hyd y gellir Ffurflen 1 yn yr Atodlen i hynyma.  Rhaid mynegi dyddiadau, symiau a rhifau mewn ffigurau ac nid mewn geiriau.  Rhaid i’r Deisebydd nodi ar y Datganiad Hawl y dyddiad yr anfonir ef i’r Cofrestrydd.

5.

Rhaid i’r Cofrestrydd, cyn pen saith niwrnod wedi derbyn y Datganiad Hawl, anfon copi ohono i’r Deisebydd ac i’r Atebydd, a rhaid nodi arno’r dyddiad y gwnaethpwyd hynny gan y Cofrestrydd.

ATEBIAD

6.

Os yw’r Atebydd yn dymuno amddiffyn yr achos, rhaid cyflwyno Atebiad i’r Cofrestrydd cyn pen pedwar diwrnod ar ddeg wedi derbyn copi o’r Datganiad Hawl gan y Cofrestrydd.

7.

Rhaid i’r Atebiad osod allan mewn paragraffau wedi’u rhifo’n olynol:

(a)
ffeithiau achos yr Atebydd;

(b)
honiadau’r Atebydd, gan gyfeirio’n benodol at unrhyw ddarpariaeth yng Nghyfansoddiad yr Eglwys yng Nghymru ac yn unrhyw Statud neu Orchymyn Statudol y mae’r Atebydd yn pwyso arnynt.

8.

Rhaid i’r Atebiad ddilyn hyd y gellir Ffurflen 2 yn yr Atodlen i hynyma.  Rhaid mynegi dyddiadau, symiau a rhifau mewn ffigurau ac nid mewn geiriau.  Rhaid i’r Atebydd nodi ar yr Atebiad y dyddiad yr anfonir ef i’r Cofrestrydd.

9.

Cyfrifir fod pob gosodiad perthnasol yn y Datganiad Hawl nas gwadwyd yn yr Atebiad wedi’i gyfaddef.

10.

Rhaid i’r Cofrestrydd anfon copi o’r Atebiad i’r Deisebydd a’r Atebydd cyn pen saith niwrnod o’i dderbyn, a rhaid nodi arno’r dyddiad y gwnaethpwyd hynny gan y Cofrestrydd.

11.

Os yw’r Atebydd yn dymuno cyfaddef yr hawl neu unrhyw ran ohoni, rhaid cyflwyno Cyfaddefiad i’r Cofrestrydd cyn pen pedwar diwrnod ar ddeg o dderbyn gan y Cofrestrydd gopi o’r Datganiad Hawl.  Rhaid i’r cyfryw Gyfaddefiad ddilyn hyd y gellir Ffurflen 3 yn yr Atodlen i hynyma.  Rhaid i’r Atebydd nodi ar y cyfryw Gyfaddefiad y dyddiad yr anfonir ef i’r Cofrestrydd.

12.

(1)
Os bydd yr Atebydd naill ai’n cyflwyno Cyfaddefiad, neu’n peidio â chyflwyno Atebiad cyn pen pedwar diwrnod ar ddeg wedi derbyn gan y Cofrestrydd gopi o’r Datganiad Hawl, rhaid i’r Cofrestrydd roi hysbysrwydd felly i’r Deisebydd.

(2)
O dderbyn y cyfryw Hysbysiad, rhaid i’r Deisebydd wneud cais at y Cofrestrydd am Orchymyn Cyfarwyddo, ac yna bydd y Cofrestrydd yn cyfeirio’r mater i’r Llywydd i’w benderfynu.

13.

Os bydd yr Atebydd yn dymuno ffeilio Gwrth-hawliad, rhaid gwneud hynny ar ffurf croes-weithrediad y cymhwysir y Rheolau hyn ato.  Os na fydd y Cofrestrydd yn gorchymyn yn wahanol ar gais y naill blaid neu’r llall, gwrandewir yr achosion gyda’i gilydd gan y Llys, ond er hynny gall y Llys yn y gwrandawiad roi cyfarwyddyd i’r gwrthwyneb.  Bydd y teitl i’r achos a’r croes-weithrediad yn ddinewid.

DIWYGIO

14.

Gall y Cofrestrydd cyn y gwrandawiad, a’r Llys ar y gwrandawiad, ganiatáu diwygio unrhyw blediad ar y telerau a fernir yn gyfiawn gan y Cofrestrydd neu’r Llys yn eu tro.

15.

Lle bo un o’r pleidiau’n dymuno gwneud cais am ganiatâd i ddiwygio, rhaid iddi gyflwyno Cais i’r Cofrestrydd a fydd hyd y gellir yn dilyn Ffurflen 4 yn yr Atodlen i hynyma.

16.

Rhaid i’r Cofrestrydd roi i bob plaid bedwar diwrnod ar ddeg o rybudd am ddyddiad gwrando’r Cais hwnnw am Ddiwygio, ac ar y gwrandawiad gall wneud Gorchymyn Diwygio ar y telerau a farno’r Cofrestrydd yn gyfiawn.

17.

Rhaid i’r Cofrestrydd anfon copi o’r Gorchymyn Diwygio i’r Deisebydd a’r Atebydd.

SICRWYDD AM GOSTAU

18.

(1)
Rhaid i’r Cofrestrydd, wrth anfon copi o’r Atebiad i’r Deisebydd yn unol â rheol 10 o hynyma, roi hysbysrwydd i’r Deisebydd fod y Cofrestrydd ar ddyddiad penodol heb fod cyn pen pedwar diwrnod ar ddeg yn bwriadu pennu’r swm y bydd yn rhaid i’r Deisebydd ei gyflwyno’n sicrwydd am gostau.

(2)
Rhaid i’r Deisebydd, cyn pen saith niwrnod wedi derbyn y copi hwnnw o’r Atebiad, gyflwyno i’r Cofrestrydd Ddatganiad o’r amcangyfrif gorau hyd y gellir o hyd tebygol yr achos, gan osod allan:

(a)
a yw’r Deisebydd yn bwriadu bod yn bresennol ar y gwrandawiad a galw tystion, ac os ydyw pa sawl tyst; neu

(b)
a yw’r Deisebydd yn bwriadu cyflwyno’r achos yn gyfan gwbl neu unrhyw ran ohono (a nodi pa ran) a’r dystiolaeth mewn ysgrifen yn unig.

Rhaid i’r Datganiad hwnnw ddilyn hyd y gellir Ffurflen 5 yn yr Atodlen i hynyma.

(3)
Wedi i’r Cofrestrydd ystyried unrhyw Ddatganiad o’r fath a gyflwynwyd gan y Deisebydd, neu os bydd y Deisebydd heb anfon y cyfryw Ddatganiad o fewn yr amser penodedig, gall y Cofrestrydd orchymyn i’r Deisebydd gyflwyno’n sicrwydd am gostau y cyfryw swm a bennir gan y Cofrestrydd yn briodol.

(4)
Bydd gan y Deisebydd yr hawl, wedi rhoi hysbysrwydd i’r Cofrestrydd o fewn saith niwrnod cyn y gwrandawiad, i fod yn bresennol yn y gwrandawiad a galw tystiolaeth er bod mynegiad i’r gwrthwyneb yn y cyfryw Ddatganiad.

ACHOS ARBENNIG

19.

Caniateir i bleidiau i anghydfod gyflwyno ffeithiau y cytunwyd arnynt ar ffurf Achos Arbennig, ac anfon yr Achos hwnnw i’r Cofrestrydd.  Rhaid i’r cyfryw Achos Arbennig ddilyn hyd y gellir Ffurflen 6 yn yr Atodlen i hynyma.

20.

Rhaid cysylltu wrth yr Achos Arbennig hwnnw honiadau pob plaid sydd yn cyfeirio’n bendant at unrhyw ddarpariaeth yng Nghyfansoddiad yr Eglwys yng Nghymru ac unrhyw Statud neu Orchymyn Statudol y mae’r blaid honno’n pwyso arnynt.

21.

Rhaid i bob plaid, wrth gyflwyno’r Achos Arbennig, anfon i’r Cofrestrydd y swm a bennir gan y Cofrestrydd yn briodol yn yr amgylchiadau.

22.

Rhaid i bleidiau mewn Achos Arbennig sy’n dymuno cael eu gwrando yn y Llys wneud cais felly at y Cofrestrydd, ac os bydd y Llywydd yn caniatáu’r cais, rhaid gorchymyn i’r Cofrestrydd alw’r Llys a gwysio’r pleidiau i wrandawiad.

23.

(1)
Bydd y Llys yn ystyried yr Achos, a bydd y Llywydd, neu ryw aelod o’r Llys a benodir gan y Llywydd, yn paratoi Dyfarniad y Llys a’i anfon at y Cofrestrydd.

(2)
Bydd y Dyfarniad hwnnw’n derfynol ac yn cau’r achos rhwng y pleidiau, a rhaid i’r Cofrestrydd anfon copi ohono i bob plaid.

24.

(1)
Os bydd y pleidiau sy’n dymuno gweithredu drwy Achos Arbennig yn methu cytuno ar y ffeithiau i gyd, gallant osod allan ddatganiad o:

(a)
y ffeithiau hynny y cytunwyd arnynt;

(b)
y ffeithiau dadleuol;

(c)
honiadau’r pleidiau;

ac anfon y Datganiad hwnnw i’r Cofrestrydd, gyda’r taliad a farno’r Cofrestrydd yn briodol.

(2)
Rhaid i’r Cofrestrydd anfon y Datganiad hwnnw i’r Llywydd, a bydd y Llywydd yn gwneud Gorchymyn ynglŷn â’r drefn a ddilynir, ac yn anfon y gorchymyn hwnnw i’r Cofrestrydd.

(3)
Yna rhaid i’r Cofrestrydd anfon copi o’r Gorchymyn hwnnw i bob un o’r pleidiau.

25.

Ni thelir taliadau mewn perthynas ag Achos Arbennig ac eithrio’r rhai a enwir yn rheol 21 a rheol 24 o hynyma.

ATODLEN FFURFLENNI

FFURFLEN 1

DATGANIAD HAWL

YR EGLWYS YNG NGHYMRU

YN LLYS Y DALAITH

RHWNG

A.B.

Deisebydd

a

C.D.

Atebydd

DATGANIAD HAWL

Anfonwyd i’r Cofrestrydd y                            dydd o fis                            20    .

1.
Mae’r Deisebydd, sydd yn aelod o’r Eglwys yng Nghymru, yn arwyddo drwy hyn ei ymostyngiad i Lys Talaith yr Eglwys yng Nghymru ac yn cytuno i gymryd ei rwymo gan ddyfarniad y Llys.

neu

1.
Mae’r Deisebydd, Corff Cynrychiolwyr yr Eglwys yng Nghymru, yn arwyddo drwy hyn ei ymostyngiad i Lys Talaith yr Eglwys yng Nghymru, ac yn cytuno i gymryd ei rwymo gan ddyfarniad y Llys.

FFEITHIAU ACHOS Y DEISEBYDD

2.

3.

4.

HONIADAU’R DEISEBYDD

5.

6. 

7.

Darpariaethau Cyfansoddiad yr Eglwys yng Nghymru ac unrhyw Statud neu Orchymyn Statudol y mae’r Deisebydd yn pwyso arnynt.

8.

9.

10.

Mae’r Deisebydd yn hawlio

Yr wyf yn datgan yn ddifrifol fy mod yn credu fod yr holl ffeithiau a osodwyd allan yn y Datganiad Hawl uchod yn wir.

(Arwyddwyd)

Deisebydd

FFURFLEN 2

ATEBIAD

YR EGLWYS YNG NGHYMRU

YN LLYS Y DALAITH

RHWNG
A.B.

Deisebydd

a

C.D.

Atebydd

ATEBIAD

(Cymhwyser Ffurflen 1, gan hepgor “Mae’r Deisebydd yn hawlio”)

FFURFLEN 3

CYFADDEFIAD HAWL

YR EGLWYS YNG NGHYMRU

YN LLYS Y DALAITH

RHWNG
A.B.

Deisebydd

a

C.D.

Atebydd

Bydded hysbys fod yr Atebydd yn cydnabod hawl y Deisebydd.

neu

y rhan sy’n dilyn yma yn unig o hawl y Deisebydd:

Dyddiedig y                                   dydd o fis                               19    .

(Arwyddwyd)

Atebydd

At y Cofrestrydd

FFURFLEN 4

CAIS AM DDIWYGIO

YR EGLWYS YNG NGHYMRU

YN LLYS Y DALAITH

RHWNG

A.B.


Deisebydd

a

C.D.

Atebydd

Bydded hysbys fod y Deisebydd (neu’r Atebydd) yn gwneud cais am ganiatâd i ddiwygio’r Datganiad Hawl (neu Atebiad) yn y manylion a ganlyn:

1.

2.

3.

Dyddiedig y                                   dydd o fis                               20    .

(Arwyddwyd)

Deisebydd

neu Atebydd

At y Cofrestrydd

FFURFLEN 5

AMCANGYFRIF Y DEISEBYDD O HYD YR ACHOS

YR EGLWYS YNG NGHYMRU

YN LLYS Y DALAITH

RHWNG

A.B.

Deisebydd

a

C.D.

Atebydd

1.
Yr wyf i, A.B., y Deisebydd a enwir uchod yn amcangyfrif mai awr yw hyd tebygol fy achos.

2.
Yr (Nid) wyf yn bwriadu bod yn bresennol ar y gwrandawiad.

3.
Yr (Nid) wyf yn bwriadu galw (...) tyst.

neu
3.
Yr wyf yn bwriadu cyflwyno fy achos a thystiolaeth fy nhystion mewn ysgrifen.

Dyddiedig y                                   dydd o fis                               20    .

(Arwyddwyd)

Deisebydd

At y Cofrestrydd

FFURFLEN 6

ACHOS ARBENNIG

YR EGLWYS YNG NGHYMRU

YN LLYS Y DALAITH

RHWNG

A.B.

Deisebydd

a

C.D.

Atebydd

ACHOS ARBENNIG

Anfonwyd at y Cofrestrydd y                             dydd o fis                           20    .

FFEITHIAU CYTUNOL


1.


2.


3.


4.


5.

HONIADAU’R DEISEBYDD


6.


7.


8.

HONIADAU’R ATEBYDD


9.


10.


11.

Yr ydym yn aelodau o’r Eglwys yng Nghymru (neu Mae’r Deisebydd / Atebydd yn aelod o’r Eglwys yng Nghymru a Chorff y Cynrychiolwyr yw’r Deisebydd / Atebydd) ac yr ydym drwy hyn yn arwyddo ein hymostyngiad i Lys Talaith yr Eglwys yng Nghymru, ac yn cytuno i gymryd ein rhwymo gan ddyfarniad y Llys.

(Arwyddwyd)

Deisebydd

Atebydd

At y Cofrestrydd

RHEOLAU LLYS Y DALAITH

III.  TROSEDD A THOR-DISGYBLAETH

1.

(1)
Ni chaniateir i unrhyw gyhuddiad dan adran 18(e)(iii) neu adran 18(f) o bennod XI y Cyfansoddiad gael ei ddwyn ond gan yr Archesgob, Esgob Cadeiriol neu Ganghellor Esgobaeth.

(2)
Ni chaniateir i unrhyw gyhuddiad dan adran 18(e)(i) neu (ii) o bennod XI y Cyfansoddiad gael ei ddwyn ond gan Esgob yr esgobaeth lle mae’r aelod hwnnw naill ai’n dal swydd neu’n preswylio, a rhaid ei ddwyn:

(a)
gan yr Esgob hwnnw ar ei gynigiad ei hun; neu

(b)
gan yr Esgob hwnnw yn dilyn achwyniad wrtho gan unrhyw ugain o aelodau’r Eglwys yng Nghymru (a rhaid bod o leiaf ddeg ohonynt a’u henwau ar rol etholwyr y plwyf lle mae’r aelod y mae cyhuddiad i’w ddwyn yn ei erbyn, naill ai’n dal swydd neu’n preswylio) a’r ugain aelod hynny wedi ymgynghori â’r Esgob, ac wedi anfon ato mewn ysgrifen, wedi mynnu i’r cyhuddiad fynd yn ei flaen gan dystio fod yr amgylchiadau, yn ôl eu barn, yn cyfiawnhau’r cyfryw weithrediad.

2.

Rhaid dwyn y cyfryw gyhuddiad drwy anfon Hysbysiad at Gofrestrydd Llys y Dalaith.  Gelwir yr Hysbysiad hwnnw y Ddeiseb, ac arwyddir ef a rhoddir y dyddiad arno gan y Deisebydd.

3.

Ni fydd y Deisebydd yn gyfrifol am dalu na rhoi sicrwydd am gostau.

4.

Rhaid i’r Ddeiseb ddilyn hyd y gellir Ffurflen 1 yn yr Atodlen i hynyma, a rhaid iddi osod allan:

(a)
enw a chyfeiriad yr Atebydd;

(b)
y swydd (os oes un) y mae’r Atebydd yn ei dal yn yr Eglwys yng Nghymru ac o ba ddyddiad;

(c)
manylion am y trosedd honedig neu’r tor-disgyblaeth honedig, gan gynnwys (hyd y gellir) y dyddiad a’r lle y cyflawnwyd y trosedd neu’r tor-disgyblaeth hwnnw;

(d)
y darpariaethau yn y Cyfansoddiad, neu reolau neu reoliadau Cynhadledd yr Esgobaeth yr honnir eu bod wedi’u torri.

5.

Cyn pen un dydd ar hugain wedi i’r Deisebydd anfon y Ddeiseb i’r Cofrestrydd, rhaid i’r Deisebydd anfon i’r Cofrestrydd enwau a chyfeiriadau unrhyw dystion y bwriedir eu galw, ynghyd â Datganiadau o’u tystiolaeth.

6.

(1)
Wedi derbyn y cyfryw Ddatganiadau tystiolaeth, rhaid i’r Cofrestrydd anfon copi o’r Ddeiseb a’r Datganiadau i’r Llywydd.

(2)
Rhaid i’r Llywydd benderfynu, cyn pen chwech wythnos wedi derbyn y copïau hynny, a yw’r ddeiseb a’r Datganiadau’n dangos achos prima facie yn erbyn yr Atebydd ai peidio.

(3)
Gall y Llywydd, cyn penderfynu nad oes achos prima facie, ar gais unrhyw un o’r pleidiau neu fel arall, wysio’r pleidiau a gwrando’r ymresymiad ar yr achos ar lafar.  Os bydd y Llywydd yn penderfynu na ddangoswyd achos prima facie yn erbyn yr Atebydd, bydd yn hysbysu’r Cofrestrydd, ac ar hynny rhaid i’r Cofrestrydd roi hysbysrwydd i’r Deisebydd yn Ffurflen 2 o’r Atodlen i hynyma fod y Ddeiseb wedi’i gwrthod, ac ni cheir cychwyn wedyn weithrediadau pellach mewn unrhyw Lys yn yr Eglwys yng Nghymru ar gyfrif y trosedd neu’r tor-disgyblaeth a honnwyd yn y Ddeiseb.

(4)
Os bydd y Llywydd yn penderfynu fod achos prima facie yn erbyn yr Atebydd wedi’i ddangos, bydd yn hysbysu’r Cofrestrydd felly.  Yna rhaid i’r Llywydd roi cyfarwyddyd ynglŷn ag amser a lle ar gyfer gwrando’r Ddeiseb, eithr rhaid i ddyddiad y gwrandawiad beidio â bod yn llai nag un na mwy na dau fis wedi rhoi’r cyfryw gyfarwyddyd, a rhaid i le’r gwrandawiad fod yn yr esgobaeth lle mae’r Atebydd naill ai yn dal swydd neu’n preswylio, oni bo’r Llywydd, gyda chaniatâd yr Atebydd, yn gorchymyn yn wahanol.

(5)
Wedi derbyn y cyfryw gyfarwyddyd, rhaid i’r Cofrestrydd anfon i’r Atebydd ym mhreswylfa hysbys ddiweddaraf yr Atebydd gopïau o’r Ddeiseb a’r Datganiadau tystiolaeth, a rhaid i’r Cofrestrydd hefyd anfon i’r Deisebydd a’r Atebydd Hysbysiad am amser a lle’r gwrandawiad.

7.

Bydd gan Lys y Dalaith awdurdod i ddiwygio Deiseb, i ganiatáu galw tystion nad anfonwyd eu henwau a’u Datganiadau i’r Cofrestrydd, neu ohirio gwrandawiad y Ddeiseb, hyn oll ar y telerau a farno’n gyfiawn.

8.

Gall Atebydd, cyn pen deng niwrnod wedi derbyn y papurau y sonnir amdanynt yn rheol 6(5) o hynyma, ymddeol o bob swydd ac aelodaeth o’r Eglwys yng Nghymru drwy hysbysrwydd mewn ysgrifen i’r Cofrestrydd, ac yna rhaid i’r Cofrestrydd roi hysbysrwydd o’r ymddeoliad hwnnw i bob un a ddylai wybod amdano, a bydd yr holl weithrediadau ynglŷn â’r cyfryw Ddeiseb yn peidio.  Os bydd Atebydd yn ymddeol o bob swydd ac aelodaeth dan y rheol hon, ni fydd gan yr Atebydd wedyn hawl i gael gosod ei enw neu ei henw ar unrhyw rol etholwyr o’r Eglwys yng Nghymru, nac i ddal unrhyw swydd yn yr Eglwys honno heb dderbyn caniatâd Esgob yr esgobaeth lle bo’r Atebydd yn preswylio’r pryd hwnnw.

9.

Rhaid i Atebydd sy’n dymuno cyfaddef unrhyw gyhuddiad yn y Ddeiseb anfon Hysbysiad felly i’r Cofrestrydd, ac yna rhaid i’r Cofrestrydd anfon copi o’r Hysbysiad hwnnw i’r Llywydd ac i’r Deisebydd.

10.

Ar ôl clywed a phenderfynu unrhyw weithrediadau dan adran 18(e)(i), (ii) neu (iii), neu adran 18(f) o bennod XI y Cyfansoddiad, rhaid i Lys y Dalaith naill ai gyhoeddi’r Atebydd yn ddieuog, neu ddatgan barn, dedfryd neu orchymyn (gan gynnwys argymhelliad dan adran 25 o bennod XI) fel y penderfyno’r Llys.

11.

Bydd penderfyniad Llys y Dalaith neu benderfyniad yr Esgob yn ôl adran 25 o bennod XI y Cyfansoddiad, yn ôl y digwydd, yn derfynol ac yn rhwymo’r pleidiau ac eithrio bob amser apêl a ganiatawyd gan Lys y Dalaith i’r Goruchel Lys.

12.

(1)
Os bydd unrhyw glerig neu leygwr ar ffo rhag y gyfraith mewn achos lle y rhoddwyd gwarant i’w ddal neu i’w dal, neu os bydd unrhyw leygwr wedi’i roi dan gaethiwed cyfreithlon fel un afiach ei feddwl, gall Llys y Dalaith drwy orchymyn gyhoeddi’n wag bob swydd yn yr Eglwys yng Nghymru (gan gynnwys aelodaeth o unrhyw gorff yn yr Eglwys yng Nghymru) a ddaliwyd gan y clerig neu’r lleygwr hwnnw, ac yna llenwir y swydd honno yn ôl y drefn fel pe bai’r clerig neu’r lleygwr hwnnw wedi marw.

(2)
Gall Llys y Dalaith orchymyn ymhellach amddifadu’r clerig neu’r lleygwr hwnnw o’i hawl i bleidleisio yn yr Eglwys yng Nghymru.

13.

Rhaid cychwyn pob gweithrediadau cyn pen blwyddyn wedi’r trosedd honedig neu’r digwyddiad a roddodd fod i’r ddadl.

14.

Cyfrifir fod unrhyw aelod o’r Eglwys yng Nghymru sydd heb breswylfa yng Nghymru yn preswylio yn yr esgobaeth y mae’r Archesgob yn llywyddu arni.

ATODLEN FFURFLENNI

FFURFLEN 1

YR EGLWYS YNG NGHYMRU

YN LLYS Y DALAITH

Ym mater Deiseb yn erbyn

MANYLION

(1)
Enw, teitl a chyfeiriad yr Atebydd:

(2)
Swydd a ddelir yn yr Eglwys yng Nghymru ac o ba ddyddiad:

Mae’r Atebydd wedi bod yn                             o                              ers

(3)
Manylion am y trosedd honedig neu’r tor-disgyblaeth honedig:

Cyhuddir yr Atebydd o’r trosedd neu’r tor-disgyblaeth a ganlyn:

(Traether y trosedd neu’r tor-disgyblaeth, gyda (hyd y gellir) y dyddiad a’r lle)

(4)
Cyhuddir yr Atebydd o dorri’r darpariaethau canlynol yng Nghyfansoddiad yr Eglwys yng Nghymru:

Dyddiedig y                                   dydd o                                   20    .

(Arwyddwyd)

Deisebydd

FFURFLEN 2

YR EGLWYS YNG NGHYMRU

YN LLYS Y DALAITH

Ym mater Deiseb yn erbyn

Bydded hysbys fod y Ddeiseb a enwir uchod wedi’i gwrthod.

Dyddiedig y      dydd o          20  .

(Arwyddwyd)

Cofrestrydd

At y Deisebydd

RHEOLAU LLYS Y DALAITH

IV.  APELIADAU ODDI WRTH GANGHELLOR ESGOBAETH

1.

(1)
Os bydd unrhyw berson yn dymuno apelio yn erbyn dyfarniad Canghellor rhaid i’r cyfryw berson, cyn pen chwech wythnos wedi’r dyfarniad hwnnw, wneud cais at y Cofrestrydd am gyfarwyddyd.

(2)
Bydd y Cofrestrydd yn rhoi cyfarwyddyd am y camau a gymerir ac yn enwedig am y pleidiau y mae’n rhaid rhoi iddynt Hysbysiad am apêl, a chyfarwyddyd am ba sicrwydd (os bydd) y mae’n rhaid i’r Apelydd ei roi am gostau’r apêl honno.

(3)
Os bydd yr Apelydd yn anfodlon ar gyfarwyddyd y Cofrestrydd, bydd hawl i apelio at y Llywydd cyn pen pedwar diwrnod ar ddeg wedi derbyn hysbysrwydd o’r cyfarwyddyd hwnnw, a bydd dyfarniad y Llywydd arno’n derfynol.

2.

Gwrandewir apêl yn erbyn dyfarniad Canghellor mewn Llys agored, ac nid ail-wrandawiad o’r dystiolaeth fydd hyn oni fydd y Llys yn rhoi cyfarwyddyd felly oherwydd amgylchiadau ar y pryd.  Cyflwynir y ddadl i’r Llys gan yr Apelydd, a rhoir atebiad iddi gan y Gwrth-apelydd.

RHEOLAU LLYS Y DALAITH

V.  GWEITHREDIADAU DAN ADRAN 46(1)(b)

NEU ADRAN 47(1)(b) O BENNOD VII

Y CYFANSODDIAD

1.

Os bydd Esgob yn dymuno cael barn Llys y Dalaith dan adran 46(1)(b) neu adran 47(1)(b) o bennod VII, rhaid iddo gynnig Achos ar gyfer Barn y Llys drwy gyflwyno’r Achos i’r Cofrestrydd.

2.

(1)
Rhaid i’r Achos, a fydd yn dilyn hyd y gellir Ffurflen 1 yn yr Atodlen i hynyma, gynnwys mewn paragraffau ar wahân ddatganiad byr o’r ffeithiau a’r materion y mae’r Esgob yn dymuno barn y Llys arnynt, gydag enwau pob tyst ynghyd â chrynodeb byr o’u tystiolaeth.

(2)
Rhaid i’r Cofrestrydd gyflwyno copi o’r cyfryw Achos i’r Periglor neu’r Ficer a enwyd yn yr Achos, gyda Hysbysiad, yn dilyn hyd y gellir Ffurflen 2 yn yr Atodlen i hynyma, yn galw ar y Periglor neu’r Ficer i gyflwyno Ateb cyn pen pedwar diwrnod ar ddeg wedi’r cyflwyniad hwnnw.

3.

(1)
Rhaid cyflwyno’r Ateb, a fydd yn dilyn hyd y gellir Ffurflen 3 yn yr Atodlen i hynyma, i’r Cofrestrydd, a rhaid iddo gynnwys naill ai gyfaddefiad cyffredinol, neu wadiad cyffredinol o’r ffeithiau a’r materion a honnir yn yr Achos.

(2)
Os cyfaddefiad cyffredinol yw’r Ateb, rhaid iddo gynnwys datganiad a yw’r Periglor neu’r Ficer yn dymuno ymddangos a chael gwrandawiad cyn bod y Llys yn ffurfio’i farn, neu beidio.

(3)
Os gwadiad cyffredinol yw’r Ateb, neu os yw’r Periglor neu’r Ficer er gwaethaf cyfaddefiad yn dymuno cael gwrandawiad, bydd y Cofrestrydd yn hysbysu’r Periglor neu’r Ficer y bydd y Llys yn pennu amser a lle ar gyfer gwrando’r achos.

(4)
Os, yn ychwanegol at wadiad cyffredinol (a fydd yn rhoi ar yr Esgob brofi’r ffeithiau a’r materion a draethir yn yr Achos), bydd y Periglor neu’r Ficer yn dymuno codi ateb sy’n golygu galw tystion, rhaid i’r cyfryw Beriglor neu Ficer, o leiaf un diwrnod ar hugain cyn y dyddiad a bennwyd ar gyfer y gwrandawiad, gyflwyno i’r Cofrestrydd Ddatganiad, yn dilyn hyd y gellir Ffurflen 4 yn yr Atodlen i hynyma, yn traethu mewn termau cyffredinol sylwedd yr ateb, ac enwau’r tystion y bwriedir eu galw.  Wedi derbyn Datganiad o’r fath, rhaid i’r Cofrestrydd gyflwyno copi i’r Esgob.

4.

Oni anfonir ateb yn ystod yr amser penodedig, bydd y Llys yn rhydd i wrando’r achos yn absen y Periglor neu’r Ficer.

5.

Bydd y Llys bob amser yn eistedd i ystyried yr achos ac i ffurfio’i farn, a rhaid i’r Cofrestrydd roi o leiaf ddeng niwrnod o hysbysrwydd mewn ysgrifen i’r Esgob ac i’r Periglor neu’r Ficer; os cyfaddefiad cyffredinol yw ateb y Periglor neu’r Ficer, rhaid i’r Cofrestrydd hysbysu’r Esgob am hynny hefyd.

6.

Gall yr Esgob, ar unrhyw adeg hyd at ddeng niwrnod cyn y dyddiad a bennwyd ar gyfer y gwrandawiad, a thrwy ganiatâd y Cofrestrydd, ddiwygio’r Achos drwy ychwanegu neu ddileu ffeithiau neu faterion, a gall y Periglor neu’r Ficer yn yr un modd ddiwygio’r Ateb, a diwygio rhestr y tystion yn unol â hynny, os bydd angen.  Bydd Cais Caniatâd am Ddiwygio dan y rheol hon yn dilyn hyd y gellir Ffurflen 5 yn yr Atodlen i hynyma.  Rhaid cyflwyno copi o unrhyw ddiwygiad a ganiateir felly cyn gynted ag sy’n ymarferol i’r Periglor neu’r Ficer neu’r Esgob yn ôl y digwydd.  Yn y gwrandawiad, gall y Llys roi caniatâd i’r naill blaid neu’r llall ddiwygio, a hynny ar y telerau hynny a farno’r Llys yn gyfiawn, ond yn ddarostyngedig i’r telerau hynny ni chaiff y Llys gymryd i ystyriaeth ffeithiau a materion nas mynegwyd yn yr Achos neu’r Ateb yn eu ffurfiau gwreiddiol neu fel y diwygiwyd hwy.

7.

Rhaid rhoddi barn y Llys mewn ysgrifen, a hynny fydd dyfarniad y Llys.

ATODLEN FFURFLENNI

FFURFLEN 1

ACHOS AR GYFER BARN Y LLYS

YR EGLWYS YNG NGHYMRU

YN LLYS Y DALAITH

Yr wyf i                                         Esgob

yn gofyn i Lys Talaith yr Eglwys yng Nghymru gymryd i ystyriaeth y ffeithiau a’r materion a draethir yma a phenderfynu a ydynt ym marn y Llys yn peri y byddai i’r Parchedig

o

barhau yn ei swydd yn ddifrifol niweidiol i les yr Eglwys.

(Traether yma mewn paragraffau wedi’u rhifo ddatganiad byr o’r ffeithiau a’r materion hynny, a rhodder enwau’r tystion y bwriedir eu galw, gyda chrynodeb byr o’u tystiolaeth.)

Dyddiedig y                                   dydd o fis                               20    .

(Arwyddwyd)

FFURFLEN 2

HYSBYSIAD AM GYFLWYNO ACHOS A GALWAD AM ATEB

YR EGLWYS YNG NGHYMRU

YN LLYS Y DALAITH

At y Parchedig

Bydded hysbys i chwi fod yr Achos y mae copi ohono yn amgaeëdig, wedi’i gyflwyno i Lys y Dalaith a bod galw arnoch i gyflwyno eich Ateb cyn pen deng niwrnod wedi cyflwyniad yr Hysbysiad hwn.

D.S. - Gelwir eich sylw at reolau 2, 3 a 4 ac at Ffurfiau 3 a 4 yn adran V o Reolau Llys y Dalaith yng Nghyfrol II y Cyfansoddiad.

Dyddiedig y                                   dydd o fis                               20    .

(Arwyddwyd)

Cofrestrydd

FFURFLEN 3

YR ATEB

YR EGLWYS YNG NGHYMRU

YN LLYS Y DALAITH

Ateb y Parchedig

i’r Achos a gyflwynwyd gan Esgob

A.
Yr wyf yn cyfaddef y Ffeithiau a’r materion a draethir yn yr Achos, (ond yr wyf/ac nid wyf) yn dymuno ymddangos a chael fy ngwrando gan y Llys.

D.S. - Dileër pa un bynnag o’r ddau ddewis sy’n anaddas.

B.
Yr wyf yn gwadu’r ffeithiau a’r materion a draethir yn yr Achos.

C.
Yr wyf yn gwadu’r ffeithiau a’r materion a draethir yn yr Achos, ac yn dymuno codi ateb sy’n golygu galw tystion.

D.S. - Dileër y cyfryw ddau baragraff o A, B a C sy’n anaddas.

Dyddiedig y                                   dydd o fis                               20    .

(Arwyddwyd)

FFURFLEN 4

DATGANIAD O ACHOS MEWN ATEB

YR EGLWYS YNG NGHYMRU

YN LLYS Y DALAITH

Bydded hysbys i chwi fy mod i, y Parchedig                      yn bwriadu galw’r tystion hyn ar y gwrandawiad:

(Traether eu henwau yma)

ac mai fel y canlyn y mae fy ateb mewn termau cyffredinol:

(Traether yr ateb hwnnw mewn paragraffau rhif)

Dyddiedig y                                   dydd o fis                               20    .

(Arwyddwyd)

FFURFLEN 5

CAIS AM GANIATAD I DDIWYGIO

YR EGLWYS YNG NGHYMRU

YN LLYS Y DALAITH

Cais gan Esgob

[neu gan y Parchedig                   ]

am ganiatâd i ddiwygio’r Achos [neu’r Ateb] fel y canlyn:

(Traether yma’r diwygio a ddymunir)

Dyddiedig y                                   dydd o fis                               20    .

(Arwyddwyd)

